
Трэба дома бываць часцей, трэба дома бываць не госцем

Каб душою ты стаў чысцей, і не страціў святое штосьці….

Што можа быць святым для чалавека? Упершыню я задумаўся аб гэтым падчас вывучэння верша Рыгора Барадуліна “Трэба дома бываць часцей…”. Засталіся разважанні, якія доўга працягвалі хваляваць. Я спрабаваў абмяркоўваць гэта і з таварышамі, і з бацькамі. І пераканаўся, што разважанні залежаць ад многіх фактараў. Гэта можа быць і ўзрост чалавека, і яго сацыяльны статус, і яго развіццё, і жыццёвы вопыт. “Святое”, зыходзячы са зместу верша Р. Барадуліна, – гэта дарагое сэрцу, тое, што заўсёды побач з намі. Са “святога”, жыццёвага, шмат што ўзнікае, і павольна тыя каштоўнасці, якія ты набываеш у сям’і, перарастаюць у большае. Маці, Радзіма, Бацькаўшчына, Айчына. Мне думаецца, што шчасцем з’яўляецца для кожнага чалавека магчымасць жыць супольна, калі ёсць сям’я, сваякі і суседзі, калі ў цябе ёсць родны дом. Халодны страх ахоплівае толькі пры адным уяўленні, што ты можаш пры нейкіх акалічнасцях страціць бацьку, маці… 
Для кожнага чалавека матуля з бацькам з’яўляюцца тымі людзьмі, ад якіх ты набываеш вопыт, веру, добрыя звычкі, чалавечнасць. Бывае, зробіш нешта непрыстойнае, але сорам апякае, калі ўспомніш бацькоў. Уяўляеш, як яны на гэта паглядзяць, што скажуць. Пасля чытання верша з’явілася адчуванне незвычайнай еднасці і цеплыні да бацькоў. Голас паэта вучыць быць больш уважлівым да блізкіх людзей. 

У кожнага чалавека ёсць жыццёвы выток. З гэтага вытоку пачынаецца жыццё, Радзіма. І святое – гэта тое, без чаго Чалавек не можа існаваць: родны дом, бацькі, сям’я і Радзіма.

